Na osnovu člana 178. Zakona o visokom obrazovanju (“Službene novine Kantona Sarajevo”, broj: 33/17)
VLADA KANTONA SARAJEVO

sa sjedištem u Sarajevu, ulica Reisa Džemaludina Čauševića br. 1, 

koju zastupa Edin Forto, premijer 

i 

ISLAMSKA ZAJEDNICA U BOSNI I HERCEGOVINI 

sa sjedištem u Sarajevu, ulica Zelenih beretki br. 17, 

koju zastupa Husein ef. Kavazović,  reisu-l-ulema
 (u daljem tekstu: Ugovorne strane) 

U Sarajevu, dana ....... 2019. godine, zaključili su 
ANEKS UGOVORA

O POLOŽAJU I DJELOVANJU FAKULTETA ISLAMSKIH NAUKA U SARAJEVU 

U SASTAVU UNIVERZITETA U SARAJEVU

Član 1.

U Ugovoru o položaju i djelovanju Fakulteta islamskih nauka u Sarajevu u sastavu Univerziteta u Sarajevu, broj: 02-38-31300/16 od 27.10.2016. godine, član 15. mijenja se i glasi:

„Član 15.

(Sufinansiranje)

(1) Sufinansiranje rada Fakulteta islamskih nauka kao članice Univerziteta u Sarajevu sredstvima iz Budžeta Kantona Sarajevo vršit će se na principu transfera budžetskih sredstava u okviru budžetskih organizacija.

(2) Fakultet islamskih nauka Univerziteta u Sarajevu je obavezan podnositi izvještaj o namjenskom utrošku sredstava koja se doznače iz Budžeta Kantona Sarajevo.
(3) Samo sredstva iz Budžeta Kantona Sarajevo koja se doznače za rad Fakulteta islamskih nauka Univerziteta u Sarajevu  i način njihovog trošenja mogu biti predmet finansijske kontrole i interne revizije od nadležnih organa Kantona Sarajevo.

(4) Prihodi od svih vrsta uplata studenata, stručnih, specijalističkih i interdisciplinarnih studija, će predstavljati prihode Osnivača – Rijaseta islamske zajednice u Bosni i Hercegovini.

(5) Sredstvima iz Budžeta Kantona Sarajevo koja se doznače za rad Fakulteta islamskih nauka finansirat će se bruto plate i naknade zaposlenika (naknada za topli obrok, prevoz, regres, otpremnine, naknade za slučaj smrti i teže invalidnosti, funkcionalni dodaci akademskog osoblja i akademska napredovanja u smislu uvećanja plaće).

(6) Vlada Kantona Sarajevo će prije usvajanja budžeta svaku narednu godinu razmotriti postojanje finansijskih mogućnosti finansiranja i dijela materijalnih troškova teoloških fakulteta.

(7) Fakultet islamskih nauka je obavezan da prijem zaposlenika koji se finansiraju sredstvima iz Budžeta Kantona Sarajevo vrši isključivo u skladu s procedurom koja je propisana Zakonom o visokom obrazovanju, Kolektivnim ugovorom za djelatnost visokog obrazovanja i nauke na Univerzitetu u Sarajevu i aktima Vlade i Skupštine Kantona Sarajevo, a pod uvjetima koje propisuje Islamska zajednica u Bosni i Hercegovini. 

(8) Fakultet islamskih nauka se izuzima od naredbe Ministarstva finansija Kantona Sarajevo o gašenju bankovnih računa.

(9) Zaposlenici Fakulteta islamskih nauka ostaju zaposlenici Rijaseta islamske zajednice u Bosni i Hercegovini."

Član 2.

Iza člana 15. dodaje se novi član koji glasi:

Član 16.

(Priznavanje inostranih visokoškolskih kvalifikacija)

Fakultet islamskih nauka Univerziteta u Sarajevu će provoditi akademsko i stručno priznavanje inostranih visokoškolskih kvalifikacija koje su iste ili odgovarajuće u odnosu na one koje se na njemu stiču." 

Dosadašnji članovi  16., 17., 18. i 19., postaju članovi 17., 18., 19. i 20.

Član 3.

(Stupanje na snagu)
Ovaj ugovor stupa na snagu danom potpisivanja.

Član 4.

(Primjerci Ugovora)
Ovaj ugovor je sastavljen u šest (6) istovjetnih primjerka od kojih svaka ugovorna strana zadržava po dva (2) primjerka, jedan (1) primjerak dostavlja se Ministarstvu i jedan (1) primjerak Univerzitetu putem Ministarstva.

PREMIJER KANTONA SARAJEVO
                 REISU-L-ULEMA ISLAMSKE

                                                                             ZAJEDNICE U BOSNI I HERCEGOVINI

       
       Edin Forto
                                                  Husein ef. Kavazović
Broj: 

U Sarajevu, __. __ .2019. godine

